
Dáta don dialann...

Scéi l ín í ,  nua íocht  agus  fógra í  as  Cois  Fharra ige .

Scéal, Scéal, Scéal ...

Scaip an
scéal!



TRÁTH NA gCEIST DO 
SCOIL SAILEARNA

Tá Tráth na gCeist á reáchtáil ag Coiste na dTuismitheoirí ag
Scoil Sailearna. I dTigh Chualáin a bheas an oíche shóisialta ar
siúl, ar an Aoine 9 Feabhra. Cuirfear tús le cúrsaí @ 8i.n. Beidh
crannchur agus neart duaiseanna le buachan ar an oíche.
Gearrfar táille de €40 ar bhord de cheathrar, nó €10 an duine
aonair. Fáilte roimh chách!

Beidh an chéad ocáid eile ag Club Leabhar Chois Fharraige ar
an gCéadaoin, 14 Feabhra, Lá Vailintín! Seolfaidh
Gormfhlaith Ní Thuairisg úrscéal nua le Jackie Mac Donncha,
ó Chill Chiaráin, ar an oíche. 'Oiread 
na Fríde' is ainm don úrscéal. Tá sé le
ceannach ó Chló Iar-Chonnacht sa 
Spidéal. Cuirfear tús le cúrsaí @ 8i.n. 
ar an gCéadaoin, Tigh Mholly. Má tá
tuilleadh eolais ag teastáil, is féidir 
teagmháil a dhéanamh leis an gclub, 
ag clubleabharcf@gmail.com

CLUB LEABHAR CHOIS FHARRAIGE:
OIREAD NA FRÍDE



RANGANNA CEOIL DO GHASÚIR
Tá ranganna feadóg do ghasúir á reáchtáil ag Méadhbh Ní
Eidhin. Ar an Luan ó 5:30-6 a bheas na ranganna ar siúl, sa
Spidéal. Le níos mó eolais a fháil, nó le clárú do na ranganna, is
féidir teagmháil a dhéanamh le Méadhbh  ag 087 795 3817.

OÍCHE CEOIL AR SON ‘BÁNÚ’
Tá oíche cheoil á reáchtáil ag an eagraíocht tithíochta BÁNÚ sa
bPoitín Stil, ar an Aoine 9 Feabhra. Tá sé mar aidhm ag an
eagraíocht feachtas a chur ar bun maidir le ceist na tithíochta
sa nGaeltacht - is ar mhaithe leis an obair seo atáthar ag
iarraidh airgead a bhailiú. 

Níl ach €10 ar na ticéid a bheas le ceannach ar an doras nó ó
‘Ticket Tailor’. Is féidir ticéid a cheannach nó síntiús a thabhairt 
ag an nasc seo a leanas: https://buytickets.at/bn/1117857.



Tá ócáid á reáchtáil ag Coiste Cultúir agus Oidhreachta na
Ceathrún Rua, i gcomhpháirt le Pobal Rua maidir le seanfhocla
agus cora cainte. Fiach Focal is ainm don ócáid, a bheas faoi
stiúir Mháire Feiritéar. Táthar ag súil go dtabharfaidh an ócáid
deis do dhaoine an bunús agus an chiall a bhaineann le
seanfhocla agus cora cainte éagsúla a phlé, chomh maith leis
an gcaoi a úsáidtear iad sa gcaint. Má tá freagraí na ceisteanna
sin ag teastáil, nó má tá ceisteanna de do chuid féin agat faoi
nathanna cainte na Gaeilge, beidh go leor eolais le fáil ann. Sa 
leabharlann ar an
gCeathrú Rua a 
thiocfaidh daoine le 
chéile, ar an Satharn 
20 Eanáir. Cuirfear 
tús le cúrsaí @ 11. 

FIACH FOCAL

BALLRAÍOCHT AG 
CLG MICHEÁL BREATHNACH

Tá CLG Micheál Breathnach ag glacadh le baill nua faoi láthair.
Cuirtear fáilte roimh imreoirí óga agus daoine fásta, agus  
glacfar le baill thar lear fiú. Más gasúr atá á chlárú caithfí sonraí
do thuismitheoir/caomhnóir amháin, ar a laghad, a chlárú
chomh maith. Iarrtar go mbeadh baill nua cláraithe
roimh 31 Márta i mbliana. Is féidir eolas maidir le 
praghasanna agus coinníollacha an chumainn a 
fháil ar a gcuntas Facebook. 

Tá feachtas nua, darbh ainm ‘Is Fiú Go Mór É!’ fógartha ag
Tuismitheoirí na Gaeltachta. Ag croílár an fheachtais, tá sraith
taifeadtaí, faoi thógáil clainne le Gaeilge sa Ghaeltacht,
foilsithe ar chainéal ‘YouTube’ na heagraíochta. Na teaghlaigh
féin a bheidh i lár an aonaigh agus na suáilcí a bhaineann le
tógáil clainne le Gaeilge sa Ghaeltacht á bplé acu. Ghlac Aifric
Ní Ghibne agus a máthair Deborah, Indreabhán, páirt sa
bhfeachtas. Míníonn Aifric ina físeán chomh buíoch is atá sí dá
cuid tuismitheoirí go ndearna siad an cinneadh í a thógáil le
Gaeilge. Ghlac aon teaghlach déag (11) páirt sa taifead ó Dhún
na nGall, Gaillimh agus Ciarraí. Beidh fógraí teilifíse agus raidió
á gcraoladh mar chuid den fheachtas, fógraí á bhfoilsiú i
nuachtáin agus ar líne chomh maith le físeáin agus ábhar eile á
roinnt ar na meáin shóisialta.  Is féidir teacht ar na físeáin ar
chuntas Thuismitheoirí na Gaeltachta, 
ar ‘YouTube’.

RANGANNA ACLAÍOCHTA
Tá téarma nua de ranganna aclaíochta tosaithe ag Christine
Cox, sa Spidéal agus ar an Tulach. Is féidir tabhairt faoi
dhianchampa, nó ‘bootcamp’ ar an Luan @ 7i.n. i Halla na
Tulaigh, sula dtosaíonn rang pilates @ 8i.n. san ionad céanna. 
I Halla Scoile Éinne, sa Spidéal, cuireann Christine rang ciorcad
ar siúl @ 7i.n. roimh rang pilates @ 8i.n. ar an Déardaoin.
Maireann na cúrsaí ocht seachtaine. Is féidir teagmháil a
dhéanamh le Christine ag 087 121 0277

FEACHTAS NUA - IS FIÚ GO MÓR É!  



CAMPA SPRAOI CHOIS FHARRAIGE
Tá Campa Spraoi na Cásca á reáchtáil ag Fóram Chois Fharraige
um Pleanáil Teanga arís i mbliana! Beidh an campa ar siúl ón 2-5
Aibreán (Dé Máirt - Dé hAoine), sula bhfilleann na gasúir ar scoil
tar éis saoire na Cásca. Beidh an campa feiliúnach do ghasúir ó
7-10 mbliana d’aois, beidh sé ar siúl ó 10-2i.n. chuile lá agus tá
costas de €30 ar an gCampa Spraoi. Cosúil leis an mbliain seo
caite, beidh cúpla lá spraíúla againn, ag plé leis an ealaín,
ceardaíocht, eolaíocht, cluichí, ceol, bácáil agus turas nó dhó ag
an trá, má tá an aimsir linn! Le do ghasúr a chlárú don champa,
ní mór teagmháil a dhéanamh le Saoirse ag
opt2choisfharraige@gmail.com lena áit/háit a chur in áirithe. 
Tá líon na spásanna teoranta. 

CEARDLANNA DRÁMAÍOCHTA
CHOIS FHARRAIGE

Tá téarma nua de Cheardlanna Drámaíochta á reáchtáil ag
Fóram Chois Fharraige um Pleanáil Teanga. Cuirfear tús leis an
téarma nua seo ar an Máirt 30 Eanáir agus beidh na ceardlanna
ar siúl ó 4:30-6i.n. ag Seanscoil Sailearna.  Is don aoisghrúpa 7-
12 atá na ceardlanna seo. Tá costas de €70 ar an gcúrsa seo. Tá
ceardlanna drámaíochta An Fhóraim ag dul ó neart go neart
agus tá muid ag súil le fáilte a chur roimh na haisteoirí óga arís
do théarma an Earraigh! Le do ghasúr a chlárú
do na ceardlanna, ní mór teagmháil a 
dhéanamh le Saoirse ag 
opt2choisfharraige@gmail.com Tá líon 
na spásanna teoranta. 



Is mian le TG4 Eagarthóir Coimisiúnaithe Comhlíontachta a
earcú a bheidh lonnaithe sa Cheannáras i mBaile na hAbhann i
nGaeltacht na Gaillimhe. Beidh an t-Eagarthóir Coimisiúnaithe
Clár freagrach as cearta agus comhlíonadh clár, sruthanna
oibre inmheánacha chomh maith le cláir a fhorbairt, a
choimisiúnú agus a cheannach. Caithfí a chinntiú go n-oireann
an t-ábhar thuasluaite do TG4 de réir riachtanais sceideal na
gclár agus spriocanna TG4 go forleathan. Tá sé riachtanach go
bhfuil iarrthóirí tiomanta d’fhís, misean agus straitéis TG4 a
chur i bhfeidhm, go bhfuil tuiscint mhaith acu ar cheart dlí
agus na rialacháin a bhaineann le coimisiúnú clár a
chomhlíonadh agus go bhfuil saineolas acu maidir le cláir agus
ábhar ilardáin a fhorbairt. Chomh maith le sin, caithfear
tuiscint láidir a bheith ag acu ar sceideal TG4 agus ar an
gcomhthéacs ina bhfeidhmíonn sé. Is féidir níos mó eolais a
fháil ar shuíomh idirlín TG4 (www.tg4.ie) ar an leathanach
‘Foluntais’. Le cur isteach ar an bpost is féidir cóip de do CV,
chomh maith le litir iarratais a sheoladh ag cv@tg4.ie Glacfar
le hiarratais go dtí Dé hAoine 19 Eanáir @ 4i.n. 

FOLÚNTAS AG TG4

Beidh an fhéile ‘Tonnta’ á reáchtáil ag Gaillimh le Gaeilge, don
chéad uair i mbliana ó 1-4 Feabhra. Beidh Liam Ó Maonlaí ag
seinm le linn na féile agus beidh taifeadadh beo den
phodchraoladh ‘Beo ar Éigean’ le cloisteáil chomh maith le
roinnt imeachtaí don chlann freisin. Is féidir ticéid a fháil,
chomh maith le sracfhéachaint a fháil ar 
an gclár iomlán ag an nasc seo: 
www.tonnta.eu/tonnta-tic%C3%A9id

‘TONNTA’





SRAITH SEIMINEÁR: 
GAIRMEACHA LE GAEILGE

Tá sraith seimineár á reáchtáil ag Conradh na Gaeilge, dírithe
ar ghairmeacha le Gaeilge. Is ar líne a bhéas na seimineáir, áit a
thiocfaidh cainteoirí éagsúla le chéile lena dtaithí féin a roinnt  
agus a phlé. Tá na seimineáir dírithe ar mhic léinn ollscoile agus
daltaí meánscoile nó daoine ar mian leo 
deiseanna oibre le Gaeilge a bhaint amach 
nó a fhiosrú fiú. Beidh an tSeirbhís Phoiblí á 
plé ar an gCéadaoin 24 Eanáir @ 7i.n. Is féidir
clárú don ócáid ach an cód 
QR seo a úsáid. 


